
2.1 PENDAHULUAN  

Kepemimpinan dalam Islam merangkumi aspek yang luas yang 
berkaitan dengan bagaimana seorang pemimpin mengurus dan 
memimpin manusia sehingga menjadikan alam ini makmur dan 
diberkati kerana inilah tugas bagi seorang khalifah yang sebenar. 
Konsep ini berasaskan kepada sumber al-Quran dan as-Sunnah, yang 
memberikan gambaran praktikal kepemimpinan Islam yang sebenar 
(Fazillah, 2023). Dalam Islam, kepemimpinan bukan semata-mata 
berkait dengan kekuasaan atau jawatan yang disandang, namun sebuah 
tanggungjawab dan kesediaan untuk memikul amanah terhadap 
mereka yang dipimpin, sejalan dengan konsep “Qowiyul Amin” yang 
bermakna kuat dan amanah (Nasir, 2019).  

Ayat dalam Surah al-Qasas (28:26) memberikan penekanan yang 
signifikan terhadap ciri-ciri pemimpin yang baik, iaitu berkuatan dan 
beramanah. Dalam konteks ayat ini, Nabi Musa AS membantu dua 
orang anak perempuan Nabi Syuaib AS dengan penuh kekuatan dan 
amanah. Kedua-dua sifat ini kemudian dijadikan pedoman bagi semua 
pemimpin. Kekuatan, dalam konteks ayat tersebut, merujuk kepada 
kekuatan fizikal, mental, emosional, dan kemahiran yang diperlukan 

untuk melaksanakan tugas dengan baik. Sementara itu, amanah 
menekankan nilai integriti dan kejujuran dalam melaksanakan tugas 
dan tanggungjawab. Justeru, pendidikan formal dan latihan berterusan 
amat penting dalam membina kompetensi sebagai seorang pemimpin 
yang sesuai dengan bidang tugas masing-masing. Memiliki kompetensi 
sahaja tidak memadai kerana integriti juga turut memainkan peranan 
penting dalam memastikan kejayaan yang cemerlang kepada sesebuah 
organisasi, masyarakat dan mereka yang dipimpin. Tanpa integriti, 
kompetensi adalah tidak bermakna.  

Oleh itu, penting bagi seorang pemimpin untuk menggabungkan 
kedua-dua sifat ini, sejajar dengan tujuan utama kehidupan manusia 
iaitu ibadah (Surah ad-Zariat, 51:57) dan khalifah (Surah al-Baqarah, 
2:30) agar melahirkan sebuah negara yang aman dan makmur (Surah 
as-Saba’, 34:15). Tuntasnya, dalam menjadikan hal ini sebuah realiti, 
mengurus manusia ialah hal yang mustahak yang perlu ada dalam gaya 
kepemimpinan sebagaimana yang telah ditunjukkan oleh junjungan 
kita yang mulia, Rasulullah SAW. 

Bab ini akan menjelaskan dengan lebih lanjut tentang prinsip-
prinsip utama kepemimpinan dalam Islam, termasuk konsep amanah, 
keadilan, syura dan keteladanan, serta pentingnya untuk 
mengimplementasikan nilai-nilai ini dalam memimpin dan mengelola 
umat. Dengan memahami dan mengamalkan prinsip-prinsip tersebut, 
seorang pemimpin dapat menjadi teladan yang baik bagi 
masyarakatnya dan seterusnya masyarakat akan terdidik serta mampu 
dibimbing ke arah pembentukan masyarakat yang harmoni. 

2.2 PENGERTIAN KEPEMIMPINAN MENURUT ISLAM 

Kepemimpinan, menurut Syarifudin (2004), merujuk kepada proses 
pengaruh atau contoh yang diberikan oleh seorang pemimpin kepada 
pengikutnya dalam usaha mencapai matlamat organisasi. Ia dianggap 
sebagai suatu seni dalam kehidupan sosial yang tidak dapat dipisahkan 
daripada kehidupan manusia, kerana manusia secara semula jadi 
merupakan makhluk sosial yang hidup dalam kelompok dan berinteraksi 

satu sama lain. Keberadaan kepemimpinan diperlukan dalam pelbagai 
bidang. Peranan seorang pemimpin sangat penting dalam mencapai 
kejayaan dan kecekapan kerja. Seorang pemimpin yang cemerlang 
haruslah mampu membimbing institusi atau organisasi tersebut ke arah 
matlamat yang diredai Allah SWT (Lathifa et al., 2021). 

Menurut Alfian (2014), kepemimpinan ialah suatu kewajipan yang 
perlu diperjuangkan, sama ada dari segi syariah atau akal. Secara 
syariah, ungkapan dalam doa orang-orang yang beriman sering 
dilafazkan: “Dan jadikanlah kami sebagai imam bagi orang-orang yang bertakwa” 
(Surah al-Furqan, 25:74). Begitu juga dengan perintah Allah SWT 
dalam al-Quran: “Wahai orang-orang yang beriman! Taatilah Allah dan taatilah 
Rasul (Muhammad), dan Ulil Amri (pemegang kekuasaan) di antara kamu” 
(Surah an-Nisa’, 4:59). Rasulullah SAW juga telah menyatakan dalam 
sebuah hadis yang masyhur: “Setiap kamu ialah pemimpin dan setiap kamu 
adalah bertanggungjawab terhadap pimpinannya, seorang imam (pemerintah) ialah 
pemimpin dan dia bertanggungjawab terhadap rakyatnya…” (HR al-Bukhari). 
Tambahan pula, terdapat hadis yang menegaskan kewajipan melantik 
seorang pemimpin apabila melakukan perjalanan dalam kumpulan tiga 
orang atau lebih: “Tidak harus bagi tiga orang yang berada di tengah-tengah bumi 
yang lapang (bermusafir), melainkan mereka mesti melantik salah seorang mereka 
sebagai pemimpin” [HR Abu Daud (2474, 2475)]. 

Dari segi akal, keberadaan kepemimpinan amat penting dalam 
memastikan kesejahteraan dan keharmonian dalam suatu keadaan. 
Islam memberikan perhatian yang besar terhadap seni kepemimpinan. 
Menurut Razak dan Zakariah (2010) dan Fadli (2010), Islam bukan 
agama yang menekankan sekadar ibadah semata-mata, tetapi 
merupakan suatu sistem kehidupan yang merangkumi bidang-bidang 
lain termasuklah muamalat, sistem sosial, dan politik. Oleh itu, konsep 
kepemimpinan ini telah menjadi subjek kajian oleh para ulama, 
sejarawan, dan ilmuwan Islam sejak dari dahulu hingga kini dan telah 
dibahaskan di bawah pelbagai tajuk seperti imamah dan khilafah 
(al-Mawardi, 2014). Islam turut menetapkan bahawa setiap Muslim 
yang mukallaf  adalah pemimpin. Sekurang-kurangnya pemimpin bagi 
diri sendiri dan keluarganya. Oleh itu, mereka tidak boleh mengabaikan 


